AVANCE DA PROGRAMACIÓN DAS SALAS DE EXPOSICIÓNS TEMPORAIS DE  CASA DAS ARTES E CASA GALEGA DA CULTURA.

SETEMBRO-DECEMBRO DE 2007
CASA DAS ARTES.  PLANTA BAIXA

	TÍTULO EXPOSICIÓN
	Un país desde as táboas. 125 anos de teatro galego

	ORGANIZA
	Dirección Xeral de Creación e Difusión Cultural. Xunta de Galicia
Concellería da Área de Cultura e Animación Sociocultural. Concello de Vigo

	COMISARIO
	Carlos C. Biscaínho

	LUGAR
	Casa das Artes. Planta baixa. Rúa Policarpo Sanz nº 15. Vigo

	INAUGURACIÓN
	24 de setembro de 2007. 20.00 h

	CLAUSURA
	30 de setembro de 2007 . 

	A celebración teatral estivo presente desde antigo en moitos dos momentos importantes do noso calendario festivo, tanto profano como relixioso.

Porén, o 13 de agosto de 1882 viviuse unha importante novidade: o modesto palco do Liceo Brigantino da Coruña acollía a primeira representación dunha peza con soporte literario e clara vocación artística, concibida desde uns presupostos diferentes dos que caracterizaban as manifestacións dramáticas populares. A fonte do xuramento, de Francisco María de la Iglesia, convertíase así no «Primeiro drama en dialeuto gallego» e desde ese momento sería considerado o título inaugural da nosa literatura dramática.

A partir de entón, o labor dos palcos estivo directamente vinculado á construción da conciencia nacional e cada vez que alcanzou a conectar co sentir popular o teatro de noso constituíuse nun elemento definidor da colectividade.

A exposición Un país desde as táboas proponnos unha viaxe pola fascinante aventura de constitución dun teatro nacional a través dos grandes períodos que foi atravesando a actividade dramática galega desde o seu nacemento até os nosos días.

O primeiro dos seis espazos en que se articula o percorrido conságrase á parateatralidade e o teatro popular. A continuación sucédense outros cinco apartados dedicados ao nacemento da nosa dramaturxia, as tentativas modernizadoras das primeiras décadas do século XX, a devastación fascista, o movemento refundacional dos anos sesenta e setenta e un repaso polas últimas décadas até chegarmos ao panorama actual.

O itinerario complétase cun audiovisual que recolle documentos de especial transcendencia da nosa historia dramática. Rescatados dos arquivos ou cedidos expresamente polos propios protagonistas, algúns destes testemuños do devir escénico do noso país ven a luz por primeira vez nesta exposición.

Carlos C. Biscaínho

Comisario


	TÍTULO EXPOSICIÓN
	NAZÓN DE BREOGÁN. UN XEITO DE SOÑAR GALICIA

	ORGANIZA
	Vicepresidencia da Igualdade e do Benestar. Xunta de Galicia

Concellería da Área de Cultura e Animación Sociocultural. Concello de Vigo

	COMISARIO
	Lourenzo Fernández Prieto 

	LUGAR
	Casa das Artes. Planta baixa. Rúa Policarpo Sanz nº 15. Vigo

	INAUGURACIÓN
	Outubro de 2007

	CLAUSURA
	11 de novembro de 2007 . 

	Esta exposición quere explicar por que cantamos no himno galego á nazón de Breogán e mesmo por que temos himno. Por que hoxe somos recoñecidos pola Constitución española como cidadáns dunha nacionalidade chamada histórica. Por que hai 70 anos tivemos xa un Estatuto de Autonomía. Quen foi que se empeñou en tal cousa e por que. Por que Galicia non acadou historicamente un Estado moderno propio. Por que deixamos de ser reino. Por que este territorio pasou de ser soar de tantas casas nobres a non ter ren. Estes e outros son moitos porqués para unha exposición pero de seguro que a habelencia dos seus artistas facedores servirá para alentar a curiosidade polo coñecemento histórico e polo descubrimento do noso pasado.

A Historia serve para lembrarnos que non nacemos onte, que non todo foi coma hoxe. Axuda a conxurar a soberbia do presente. Fainos ver, como din os vellos, que as cousas son máis complicadas. Ben sabemos que quere dicir que parte do que somos llo debemos a eles. Desde logo que si! Houbo un longo túnel histórico capaz de influír no presente aínda que ás veces nin o saibamos. Iso é o que queremos coñecer.

As sociedades actuais viven obsesionadas polo futuro pero só somos pasado e presente. Non sabemos o que pasará pero para intentar entendérmonos mellor podemos querer saber algo do que pasou.

No ano do debate do novo Estatuto de Autonomía de Galicia, que coincide co 70 aniversario do Estatuto de 1936, queremos contribuír á información e ao coñecemento e mover á reflexión sobre o que somos colectivamente en perspectiva histórica. Galicia existe porque os seus cidadáns queren que exista. Temos un pasado colectivo e común que camiñou en diferentes direccións, alén e aquén do Miño, alén e aquén do Atlántico, alén e aquén do Texo. Sabemos que un galego e unha galega de hoxe son máis parecidos e teñen máis en común cun timorense, un somalí ou un uruguaio de 2006 que cun galaico-romano do século II. Mais tamén que neste mundo globalizado o pasado pode ser un territorio común e próximo para descubrir a nosa identidade.

Lourenzo Fernández Prieto

Catedrático de Historia Contemporánea

Universidade de Santiago de Compostela


	TÍTULO EXPOSICIÓN
	NELSON VILLALOBOS

	ORGANIZA
	Concellería da Área de Cultura e Animación Sociocultural. Concello de Vigo

	LUGAR
	Casa das Artes. Planta baixa. Rúa Policarpo Sanz nº 15. Vigo

	INAUGURACIÓN
	5 de decembro de 2007. 20.00 h.

	CLAUSURA
	13 de xaneiro de 2008

	Pintor, escultor, debuxante e serígrafo NELSON VILLALOBOS FERRER, nace en Cienfuegos, Cuba, o 11 de decembro de 1956. Reside en España desde o ano 1991. Graduado en escultura  e licenciado en pintura polo Instituto Superior de Belas Artes da Habana, realiza as seguintes exposicións individuais: 1982- Debuxos. Galería Hotel Habana Libre, A Habana, Cuba. 1983- Paisaxes Urbanas. Galería Talía, A Habana, Cuba. 1988- Pinturas.Galería Habana, A Habana, Cuba. 1989- Pinturas. Galería Ponzano 16, Zaragoza, España. 1989- Pinturas. Galería Kaiman, Karlsruhe, Alemaña. 2001- Exposición Temporal. Embaixada de Cuba en Canadá. 2002- Exposición de pintura e debuxos. Casa das Artes de Vigo. Pontevedra, España. 2007- Debuxos. Galería María Prego. Vigo.

Crea en Vigo no 2002, VILLALOBOS SERIGRAFIA ARTISTICA. Fundador (xunto con outros artistas) do mítico taller de serigrafía “René Portocarrero” da Habana, Cuba nos anos 1983- 1988, fundador tamén do taller “René Portocarrero II” de Barcelona, no ano 1988. Nos últimos anos colaborou como debuxante e impresor nos talleres “Bernal Estampa Artística” e no taller “Fóra de Serie” de Arte e Natureza, ambos na cidade de Madrid nos anos 2000-2001.


CASA DAS ARTES.  PLANTA PRIMEIRA

	TÍTULO EXPOSICIÓN
	XII MARATÓN FOTOGRÁFICO “CONCELLO DE VIGO”



	ORGANIZA
	Agrupación Fotográfica Galega

Concellería da Área de Cultura e Animación Sociocultural. Concello de Vigo

	COMISARIO
	Jesús Nieto Fernández

	LUGAR
	Casa das Artes. Planta primeira. Rúa Policarpo Sanz nº 15. Vigo

	INAUGURACIÓN
	3 de outubro de 2007. 20.00 h

	CLAUSURA
	28 de outubro de 2007 . 

	O próximo día 3 de outubro inaugúrase na Casa das Artes a exposición das obras do XII Maratón Fotográfico Concello de Vigo que se celebrou, dentro da programación das Festas do Cristo o pasado día 29 de Xullo.

Este concurso que está patrocinado pola Concellería da Área de Cultura e Animación Sociocultural contou nesta edición cun total de 115 participantes que durante 12 horas debían recorrer a nosa cidade para plasmar coas súas cámaras as

mellores fotos sobre os temas propostos pola organización.

Dende as 11 da mañá, hora da saída na Praza do Rei os participantes debían facer fotos sobre os catro temas que nesta edicion foron: Sabores, Embarcados, Miradas e Barras. Ás 11 da noite podía entregar as súas fotos nun control instalado pola organización na Praza da Constitución. Previamente os participantes pasaron un control intermedio na zona de Bouzas onde foron informados de dous dos temas.

Neste maratón os participantes poden facelo tanto na categoría analóxica, con carrete, como en categoría dixital. Nesta edición o número de participantes foi de 95 en dixital e 20 en analóxico. Na categoría dixital teñen que entregar un CD con catro fotos correspondentes aos catro temas propostos, na analóxica entregan o carrete e a organización fai o revelado.

Con todas esta fotos un xurado selecciona as mellores series valorando a orixinalidade e calidade das fotos presentadas. Coas mellores 25 series (100 fotos) e unha vez ampliadas móntase a exposición .

No mesmo acto de inauguración faise público o fallo do xurado e tamén se fai entrega dos premios aos gañadores, a contía total dos premios é de 2250 euros.

Jesús Nieto Fernández

Comisario da mostra


	Exposicións promovidas pola Delegación de Vigo do Colexio Oficial de Arquitectos de Galicia e organizadas xunto coa  Concellería da Área de Cultura e Animación Sociocultural. Concello de Vigo

	TÍTULO
	CAMPUS DE VIGO. A CONSTRUCIÓN DUNHA IDENTIDADE

	LUGAR
	Casa das Artes. Planta primeira. Rúa Policarpo Sanz nº 15. Vigo

	INAUGURACIÓN
	1 de outubro de 2007. 20.00 h

	CLAUSURA
	4 novembro de 2007 . 

	O primeiro luns de outubro celébrase cada ano o Día Mundial da Arquitectura, unha conmemoración apoiada pola UNESCO. En 2007, dende a Delegación de Vigo do Colexio Oficial de Arquitectos de Galicia considerouse que era o momento de destacar na súa integridade a arquitectura do Campus Universitario de Vigo. A exposición percorre dende os primeiros proxectos urbanísticos e arquitectónicos ata o momento actual, cando o arquitecto brasileiro Paulo Mendes da Rocha, Premio Prizker de Arquitectura 2006, está a proxectar a última das fases previstas.

O núcleo inicial de Desiderio Pernas, respectuoso co lugar á vez que estritamente contemporáneo; as aportacións de Alfonso Penela o grande coñecedor do lugar, con máis de vinte anos traballando no Campus; o proxecto central de EMBT, rematado co novo Reitorado; a biblioteca de Alberto Noguerol e Pilar Díez; a ampliación de Minas de Gabriel Santos Zas e César Portela son obras que se tratan de xeito pormenorizado.

A exposición contén pois documentación urbanística e arquitectónica, maquetas das construcións máis destacadas, audiovisuais e fotografías nunha montaxe específica para a sala que logo se adaptará para a exhibición en Madrid.

En palabras da comisaria da exposición, Maria A. Leboreiro Amaro:


”O Campus é aínda algo novo. A intención da exposición é levar á reflexión sobre como unha estrutura allea á estrutura física da cidade debe ser apropiada pola cidadanía, identificada como lugar do saber e asociada á idea de progreso social e proxección da mesma cidade ao exterior como buque insignia publicitario da mesma. Moderna e creadora referente e expoñente da puxanza de Vigo noutros ámbitos. 

Toda nova cidade require ser percorrida e aprehendida en toda a súa complexidade, debe ser sometida á reinterpretación de cada usuario que aos poucos se vai apropiando do espazo recoñecéndoo como propio e non como un feito illado á súa vida cotiá marcada pola distancia.”.

	TÍTULO
	PROVOCACIÓN CONSTRUTIVA. 

NOVA ARQUITECTURA, DESEÑO SOSTIBEL EN VORARLBERG

Unha arquitectura ecolóxica e racional que se adapta a modernas e flexibles formas de vivir

	LUGAR
	Casa das Artes. Planta primeira. Rúa Policarpo Sanz nº 15. Vigo

	INAUGURACIÓN
	7 de novembro de 2007. 20.00 h

	CLAUSURA
	27  novembro de 2007 . 

	Vorarlberg, a rexión máis ao oeste de Austria, está considerada un dos territorios máis interesantes en canto a arquitectura contemporánea en Europa. Neste lugar, no que existe urbanización dispersa na paisaxe, cambios na economía e a sociedade, e desintegración das estruturas sociais e culturais, conseguiron aplicar solucións innovadoras no deseño de espazos públicos e privados. 

Nos anos 80 as construcións en madeira da “Escola de Vorarlberg adquiriron recoñecemento internacional mentras se fomentaba a participación activa dos habitantes no proceso de realización das súas vivendas.

Hoxe en día é un referente en arquitectura en aspectos como a cooperación arquitecto-propietario, a relación calidade-prezo, a ecoloxía, o respeto polo territorio e a arquitectura como orgullo social.



	TÍTULO
	PREMIOS GRANDEAREA DE ARQUITECTURA

	LUGAR
	Casa das Artes. Planta primeira. Rúa Policarpo Sanz nº 15. Vigo

	INAUGURACIÓN
	4 de decembro de 2007. 20.00 h

	CLAUSURA
	6 de xaneiro de 2008 

	Os premios GRANDEAREA DE APORTACIÓN Á ARQUITECTURA, son os galardóns que otorga a Delegación de Vigo do Colexio Oficial de Arquitectos de Galicia a Arquitectos e Promotores por obras visadas na Delegación. 

Este ano as obras galardonadas son dazasete pertencendo a categorías como as vivendas unifamiliares, edificios de vivendas, rehabilitacións e obra pública.

Prémianse tanto proxectos básicos e de execución como obras xa construídas (finais de obra). Os galardons teñen como obxecto animar a arquitectos e promotores a realizar arquitectura de calidade dandoa a coñecer e destacando os seus valores.

O acto de inauguración é tamen o momento no que se entregan os galardons aos premiados nun acto aberto ao público.




	TÍTULO EXPOSICIÓN
	FOTCIENCIA 06

CERTAME  NACIONAL DE FOTOGRAFÍA CIENTÍFICA 

	ORGANIZA
	Consello Superior de Investigacións Científicas (CSIC)

Fundación Española para a Ciencia e a Tecnoloxía (FECYT)

Instituto de Investigacións Mariñas de Vigo-DIVULGAMAR.

Concellería da Área de Cultura e Animación Sociocultural. Concello de Vigo

	LUGAR
	Casa das Artes. Planta primeira. Rúa Policarpo Sanz nº 15. Vigo

	INAUGURACIÓN
	30 de novembro de 2007. 20.00 h

	CLAUSURA
	6 de xaneiro de 2008 . 

	O Instituto de Investigacións Mariñas de Vigo, a través do proxecto DIVULGAMAR, presentan na sala de exposicións de Casa das Artes, unha selección das mellores fotografías do Certame Nacional de Fotografía Científica FOTCIENCIA06, convocado pola Fundación Española para a Ciencia e a Tecnoloxía (FECYT) e o Consello Superior de Investigacións Científicas (CSIC). 

Das máis de 600 imaxes presentadas ao concurso seleccionáronse 55 para compoñer unha exposición itinerante que durante este ano 2007 estivo exposta en salas tan importantes como A Casa das Conchas (Salamanca), o Museo da Ciencia e da Técnica de Catalunya e o Museo das Ciencias “Príncipe Felipe” de Valencia, entre outras. 

Entre as obras seleccionadas atópase unha serie dedicada á vida do polbo, realizada por Manuel E. Garcí e Pilar Sieiro, do grupo ECOBIOMAR do Instituto de Investigacións Mariñas. No acto de inauguración da exposición esta prevista unha charla sobre a realización de imaxes subacuáticas a cargo dos autores desta incrible serie de fotografías. 

O máis salientable deste certame é que demostra que a ciencia e a arte están profundamente relacionadas e ambas son parte da sociedade e da cultura. 


CASA GALEGA DA CULTURA

Exposicións froito do convenio de colaboración entre o Concello de Vigo e a Universidade de Vigo.

	TÍTULO EXPOSICIÓN

	ORGANIZA
	Vicerreitorado de Extensión Cultural e Estudantes.  Universidade de Vigo
Concellería da Área de Cultura e Animación Sociocultural. Concello de Vigo

	COMISARIA
	Susana Cendán

	AUTORES
	Marina Núñez, Victoria Diehl, Xoan Anleo, Christian Carvalho, Pablo Otero, Juan Carlos Meana, Coral Martínez, Nono Bandera, Pelucas.

	LUGAR
	Casa Galega da Cultura. Praza da Princesa nº 2. Vigo

	INAUGURACIÓN
	27 setembro de 2007. 20.00 h.

	CLAUSURA
	4 de novembro de 2007

	Incluso sendo a lectura das Afinidades Electivas de Goethe anterior, resulta case imposible esquecer o papel da abnegada Charlotte, interpretado maxistralmente por Isabelle Huppert, na película dos irmáns Taviani. Charlotte xa será para sempre no imaxinario de moitos Isabelle Huppert. A peza literaria escrita por Goethe nun período de madurez e dun certo desencanto producido polos duros avatares da existencia, constitúe unha intelixente reflexión sobre o conflito xurdido entre o amor matrimonial, institucionalizado, e a paixón descontrolada e desbordante: unha afinidade maior rompe cunha forza irresistible unha unión en apariencia indestrutible. O proxecto expositivo que presentamos para a Casa Galega da Cultura fundaméntase, basicamente, nun intercambio de afinidades entre profesores, alumnos e ex-alumnos da Facultade de Belas Artes de Pontevedra. Afinidades máis selectivas que electivas dispostas a traspasar o marco científico, incluso o amoroso, para asentarse nun contexto creativo predisposto a saír do seu ensimesmamento, para mezclarse nun espazo desexoso de ser percibido de maneira non habitual. Os artistas participantes na mostra entenderon coma un reto emocionante a posibilidade de transformar un espazo difícil –situado nunha zona privilexiada do casco vello de Vigo- nunha alternativa aos distintos contedores artísticos espallados pola cidade. Por iso, independentemente da aportación das narrativas individuais, na consolidación deste proxecto subxace un desexo de integrar naturalmente á Casa Galega da Cultura nun itinerario no que tamén é posible gozar da contemplación da arte contemporánea.

O entendemento das propostas debe facerse non tanto dende un punto de vista individual coma dende o desexo sincero de fusionar puntos de vista creativos complementarios, afinidades electivas en suma, buscadas premeditadamente por todos os participantes no evento. Así, Marina Nuñez e Victoria Diehl  fálannos de mutacións xenéticas -iris que se multiplican no caso de Marina e estatuas que cobran vida a través da mirada no caso de Victoria-, dunha realidade de ciencia ficción que sae das pantallas de cine para tornarse cada vez máis próxima. A crenza cega no progreso do proxecto moderno deixa paso á incerteza dun futuro que se percibe tan esperanzador coma inquietante. 

Cristian Carvalho e Pablo Orza tivérono claro á hora de seleccionar a Xoan Anleo. Non so comparten o interese polo vídeo coma soporte creativo, senón a necesidade de narrar situacións que, coma é o caso, recorren á ironía para cuestionar un sistema artístico cheo de situacións contraditorias. A instalación das videoproxeccións nun lugar de paso que comunica os dous accesos ao recinto, subliña a intencionalidade das pezas, en consonacia coa curiosidade dun público que adoita exceder os límites da propia sala na busca de algo máis que ver.

A manipulación de determinados fragmentos da sala de exposicións –as ventás da fachada principal e o hall de cristal da entrada- caracterizan o traballo de Coral Martinez e Juan Carlos Meana. A súa intervención, cun compoñente claramente arquitectónico, condicionará absolutamente a apreciación do espazo expositivo, creando unha atmósfera envolvente que será clave na percepción global do conxunto das obras. Os símbolos utilizados habitualmente por Meana, coa súa carga ideolóxica hábilmente desideoloxizada, teñen o contrapunto perfecto na intervención de Coral, consciente da dificultade de habitar un mundo sedento de utopías.

Nono Bandera albergaba un desexo secreto: traballar co Pelucas. As propostas de ambos teñen máis puntos en común do que a primeira vista podería parecer. Ben sexa manipulando pinturas anónimas –Nono- para introducir nelas iconografías irreverentes, ou trasformando –Pelucas- espazos urbanos marxinais en algo fermoso de contemplar, en ambos artistas prevalece a mesma actitude inconformista contra as ideas convencionais. Pelucas creará un escenario que servirá de soporte interactivo ás pinturas de Nono. Dous pintores para un século, ¿quen dixo que a pintura estaba morta? 

         Foi un científico sueco, Tobern Bergmann, o primeiro en falar, alá polo 1775, de afinidades electivas -De attractionibus Electivis-. O que fixo Goethe foi converter un asunto científico -segundo Bergmann dous elementos químicos fortemente unidos poden chegar a disociarse pola presenza dun terceiro que exerce unha maior afinidade que a exercida na primeira combinación- nun tema literario no que afondaba, como só o autor sabe facelo, nas relacións entre os sexos. O carácter curioso e visionario de Goethe levouno a publicar unha teoría
 sobre as cores nun momento no que estes non tiñan absolutamente ningunha importancia no proceso creativo, adiantándose así ás correntes expresionistas de comezos de século. Nunha das páxinas
 do libro Eduard –nunha conversación a tres, con Charlotte e o Capitán- afirma o seguinte:”Y esta relación será distinta según las diferencias de los seres. Unas veces se encontrarán como amigos y viejos conocidos que rápidamente se unen y juntan sin alterarse unos a otros, lo mismo que se mezclan el agua y el vino. Sin embargo, otras se obstinarán en permanecer extraños, sin posibilidades de unión ni aun mezclándolos o frotándolos por medios mecánicos, lo mismo que el agua y el aceite después de agitados tienden al instante a separarse de nuevo”. Gustaríanos pensar que o espectador ve as afinidades aquí presentadas máis próximas ao exemplo da auga e o viño do que nos fala Eduard. Afinidades ás que, para salientar a premeditación, engadímoslles unha s, porque neste xogo a moitas bandas que están presenciando houbo un proceso previo de selección que nos foi conducindo por sendas tan imprevisibles coma estimulantes. Pode que non se trate dunha historia de amor. Pero está moi próxima.

Susana Cendán

Comisaria da mostra




	EXPOSICIÓN
	Exposición de traballos de deseño de moda de alumnos de ESTUDIOS SUPERIORES EN DESEÑO TEXTIL E MODA DE GALIZA (esdemga). 

	ORGANIZA
	Vicerreitorado de Extensión Cultural e Estudantes.  Universidade de Vigo
Concellería da Área de Cultura e Animación Sociocultural. Concello de Vigo

	LUGAR
	Casa Galega da Cultura. Praza da Princesa nº 2. Vigo

	INAUGURACIÓN
	Novembro de 2007. 

	CLAUSURA
	6 de xaneiro de 2008

	Proxectos de deseño dos/as alumnos/as de Estudos superiores en deseño textil e moda de Galiza, coordinada polos profesores Lola Dopico, Alfredo Olmedo e Charo Frojan.

A Exposición consistirá en maniquíes vestidos cos deseños.













